
Pe̠a Phul Ar Bidhi Bidhạnta
Ado madhae ho̠po̠ne me̠nket́a, Acha, ma am ṭhen do̠ń tahe̠ngea,
me̠nkhan rakas ṭhen khon bańcaoińme. Ado̠ uni rakas ho̠po̠nera do̠
uni koṛa tulạmteye po̠ṭo̠mkedea, ar mundil reaṅ cetan kandhareye
okokadea; ado̠ thoṛa ghạṛi tayo̠mte rakas do̠ haṛam buḍhikin
he̠ćena, ado̠ bahre khongekin metadea, Henda mại, bhala, okare manwa
manwage so̠ kana? Ado̠ uni kuṛiye me̠nket́a, Iń kange co̠ń manwa,
maben  jo̠meń  khan  jo̠meńben.  Ado̠kin  me̠nket́a,  Am  do̠  mại,
cedaḱliń jo̠mmea? Onka me̠n baṛa kate arhõ̠kin calaoena. Unkinkin
calaoen  khan  do̠kin  goṭaket́a  rakas  go̠ćkin  reaṅ.  Kuṛi  ma
mãyãgeye ạikạuet́a, ado̠ uni koṛageye lại ṭhikadea, Am do̠ hana
dare  buṭạre  nãhãḱ  okokoḱme;  ado̠  rakaskin  hijuḱa,  ona
dareregekin ṭenḍaroḱa; ado̠ nãhãḱ kạpite maḱ go̠ćkinme; ado̠
phaelaotelaṅ tahe̠na.

Sạrige  uni  koṛa  do̠  se̠nkateye  okoyena  kạpiante;  ado̠  rakas
je̠mo̠nkin  he̠ćlena,  te̠mo̠nge  uni  koṛa  do̠  banar  ho̠ṛe̠  maḱ
sumạrket́kina; ado̠ bin bo̠to̠rkin tahẽ̠yena. Tahe̠n tahe̠nte uni
kuṛiaḱ  bo̠ho̠ḱ  uṕ  do̠  ạḍi  jhạlentaea,  uni  kuṛi  do̠
oṛaḱregeye tahe̠na, ar uni jãwãete̠t́ koṛa do̠ sendrae daṛana;
ado̠  mit́  din  gaḍate  umoḱe  se̠nlena,  ar  mit́ṭaṅ  uṕ  do̠
ńurhạyentaea,  uṕ  do̠  samṭaoket́te  sakamre  po̠ṭo̠mkateye  ạtu
go̠t́kat́a.  Ona  latar  se̠nre  mit́ṭaṅ  kãṛã  raje  umoḱ  kan
tahẽ̠kana, ona uṕ do̠ e̠kkalte kãṛã raj ṭhenge ạtu calaoena;
kãṛã  raj  do̠  onae  oarket́a,  ar  raṛa  kateye  ńe̠lket́a,  are
mokaket́a, ge̠l bar moka hoeyena. Ado̠ mo̠ne̠ mo̠ne̠teye me̠nket́a,
Noa uṕren mạlik do̠ okareń ńamea? Ado̠ mit́ṭaṅ mirui metadea,
Henda miru, am do̠ noa uṕren mạlikem ńam daṛekea, se̠ baṅ? Ado̠
uni miru ạḍi bes bes jo̠mko emadea, arko kolkadea. Uni miru do̠
ṭẽ̠ć ṭõ̠ć raḱ raḱteye calaoena. Ado̠ uni kuṛi menae ṭhene
se̠n sorena, ado̠ uni reaṅ bo̠ho̠ḱ uṕe ge̠t́ket́a ṭhonṭate, ado̠
e̠kkalte ona uṕ do̠ kãṛã raja mirui kulikedea, Henda miru, ado̠
oka naṅgrahare uni do̠ menaea? Ado̠e lạiadea, Hana birre mit́ṭaṅ
ạḍi maraṅ mundil menaḱa, ona mundil bhitrire menaea.

Khange kãṛã raj do̠ uni kuṛi ạtkire reaṅe bundisket́a, mo̠ne̠

mo̠ne̠teye me̠nket́a, Cekate uni kuṛi do̠ń ạtkirkea? Ado̠e hudis
ńamket́a,  baṅma,  uḍạuḱ  parko̠m  benao  jạruṛa.  Ado̠  aćren
porjakoe  metat́koa,  Uḍạuḱ  parko̠m  benaoań  lạgit́,  o̠ko̠eko
mistripe  baḍae  akat́koa,  ạguạńpe,  baṅkhan  iń  maḱ  go̠ćpea.
Mistriko  do̠  bako  benao  daṛeat́  bo̠to̠rte  barea  mistri  do̠kin
dạṛjoṅ  kana;  ạḍi  sạńgińkin  calaoen  khan  mit́ṭen  dare
buṭạrekin  jirạuena;  laṅgayente  gitićenakin.  Ona  darerege
cẽ̠ṛẽ̠ eṅga do̠ hako ge̠rkateye he̠ćena, are ajo̠ako kana. Khange
cẽ̠ṛẽ̠ ho̠po̠nko me̠nket́a, Baṅle jo̠ma, ale latarre barea manwa
menaḱkina, unkinem emakin khan ale hõ̠le jo̠ma, baṅkhan do̠ baṅ.
Cẽ̠ṛẽ̠ren eṅgat apat do̠kin me̠nket́a, Henda ho̠po̠n, unkin manwa
do̠  be̠re̠lte  ma  bakin  jo̠m,  se̠ṅge̠l  do̠  okarekin  ńama?  Ado̠
ho̠po̠nko me̠nket́a, Se̠ṅge̠l do̠ noa abonaḱ tukạ thoṛabon ńũr
ạkina; ado̠ onakin ghasaole khange se̠ṅge̠l do̠ oḍokoḱa, ado̠kin
rapaḱ jo̠mea. Ado̠ mit́ṭaṅ hakoko ńũrat́kina, ar thoṛa tukạ,
ado̠  onakin  ghasaoket́a  ar  se̠ṅge̠l  oḍokena,  ado̠kin  rapaḱ
jo̠mkedea, biyenakin; ado̠ ho̠po̠n hõ̠ko jo̠m biyena.

Khange cẽ̠ṛẽ̠ eṅga do̠ unkin manwae kuliket́kina, Henda ho, aben
do̠  okaren  kanaben?  Ado̠kin  lạiket́a,  baṅma,  ạliń  do̠  phalna
naṅgraharen kanaliń, uni kãṛã raj menae, unige ale do̠e laga
ńirket́lea. Ado̠ cẽ̠ṛẽ̠kin me̠nket́a, Cet́ karo̠nte uni raj do̠e
lagaket́pea. Ado̠kin me̠nket́a, Karo̠n do̠ noa kana, uni kãṛã raj
do̠ uḍạuḱ parko̠me ńam kana; ado̠ baṅle benao daṛeaḱ kana; ona
edrete ale do̠e laga ńirket́lea. Cẽ̠ṛẽ̠ do̠kin me̠nket́a, Acha noa
reaṅ do̠ cet́ bhabna hõ̠ baṅ kana. Ma aben do̠ noa ale menaḱle
dare reaṅ mit́ṭaṅ ḍạr magben, ar ona reaṅ mit́ṭaṅ uḍạuḱ
parko̠m benaoben, ar benaokate nonka ro̠ṛben, Uṛ khaṭlạ uṛ jao,
ado̠ nãhãḱ uḍạuḱa.

